
Deierri Ibarreko bitxia 

Nafarroako Deierri Ibarrean gordea dago Irantzuko Monasterioa, Abartzuza herritik hiru kilometrora; toki aproposa da lasaitasun bila dabilenarentzat. 

Irene Arrizurieta 

Abartzuza 

Irantzuko Monasterioa abade etxe zistertarra da, XII. eta XIV. mendeen artean eraikitakoa. Jaiotzez Artaxoa herrikoa (Nafarroa) zen Parisko Pedro apezpikuak Irantzuko lurrak eman zizkion bere anaia Nikolasi, han zistertarren monasterio bat eraikitzeko. Frantziatik etorritako hamabi fraide izan ziren monasterioko lehen bizilagunak. Garai oparoak izan zituen monasterioak eta ondasun asko pilatu zituen Euskal Herrian eta Espainian: laborerako lur sail handiak, larreak, elizak, herri osoak bere menpe izan zituen. Baina 1835eko desamortizazioarekin monasterioaren gainbehera etorri zen. 1839. urtera arte fraideek Lizarrako karlisten babesa izan zuten. Urte horretatik aurrera, baina, behin Oñatin (Gipuzkoa) Bergarako Besarkada sinatu eta gero, fraideak monasterioa uztera behartu zituen Juan Alvarez Mendizabalek, Espainiako Maria Kristina erregina borboiaren aginduetara zegoen ministroak. Eraikina eta haren lurrak Espainiako ondasun izatera pasa ziren. 1942. urtean, Nafarroako Gobernuko Principe de Viana erakundearen bidez, monasterioa berreraikitzeko lanak hasi ziren, erabat utzia baitzegoen. Urte bat geroago Apaiz Erregularren erlijio ordenak (Teatianoak) hartu zuten bere kargu monasterioa. Egun ere haiek kudeatzen dute monasterioa, nahiz eta eraikinean hiru apaiz bakarrik bizi diren. 

Apaiz zistertarrek bizitzeko toki bakartuak eta ur emari handikoak bilatzen zituzten beti. Jainkoarengandik hurbilago egoteko edo, aurrealdean zeruertza bakarrik ikus zitezkeen parajeak nahi zituzten. Beraz, ez da harritzekoa Irantzuko Monasterioko lehen bizilagunak zistertarrak izatea. Irantzu izenak dioen moduan, zistertarrak hara joan arte hura iratze ugari zegoen tokia zen. Monasterioa Deierri Ibarrean dago, mendi artean galdutako paraje batean, Abartzuza herritik (Nafarroa) hiru kilometrora. Ur garbiko Irantzu ibaiaren ondoan dago eraikina, eta belardiz eta frutarbolez inguratua dago. Urrutira, iparralderantz, Urbasa eta Andiako mendilerroak bista daitezke; pinuek, arteek, intxaurrondoek hartzen dute ingurua. Monasteriora ailegatzeko, Abartzuza herrira iritsi behar da -Lizarratik (Nafarroa) oso gertu dago Abartzuza-. Behin herrian egonda, ezkerraldera hartu behar da. Hiru kilometroko errepide estua igarota, monasterioko aparkalekura iristen da bisitaria. 

Monasterioko sarrera nagusian burdinazko gurutze bat dago. Eraikinera sartzeko sarrerara iritsi arte zuhaizti bat iragan behar da. Behin sarrera ordainduta, bisita klaustrotik hastea da hoberena. Klaustrora sarreratik zuzenean sar daiteke. Klaustroan lasaitasuna eta isiltasuna da nagusi. Bisitariak gogoetarako beta har dezake, isiltasuna hausten duen gauza bakarra klaustroaren erdiko lorategian dagoen iturriko ura baita. Jatorriz XII. eta XIV. mendeen artean eraikitako klaustro gotikoa da, baina berreraikia dago. Zenbait estilo dituela agerikoa da. Alde zaharrenetan galeriak puntu erdikoak dira, arku-zorrotzak idi begiekin eta trazeria landuarekin, gotiko osatuago baten seinale. Klaustroaren ertz batean dago oraindik fraideek bazkaldu aurretik eskuak garbitzeko erabiltzen zuten hexagono formako harrizko konketa. Monasterioko sukaldearen aurrean dago. «Fraideek orduak ematen zituzten klaustroan barna paseoan, ezin zirelako geldirik egon, deus egin gabe; errezoan edo irakurtzen ari behar zuten beti», gogoratu du Vicente Razkinek, Irantzu Monasterioko kolaboratzaileak. Sukaldea Erdi Arokoa da, erdian tximinia handi bat du eta tximiniaren latzean zintzilik pertza handi bat ikus daiteke. Razkinen arabera, sukaldean sukaldaria eta bere laguntzailea bakarrik sartzen ziren eta fraideei sukaldearen ezkerraldean dagoen leiho batetik zerbitzatzen zitzaien jatekoa. Egun leiho hori itxita dago. 

Jangelaren ondoan biltegia dago. Erdi Aroan oso garrantzitsuak ziren monasterioetako biltegiak eta biltegiaz arduratzen ziren apaizak. Monasterioko jakiez arduratzen ziren. Irantzuk lur sail handiak eta ondasun asko zituen. Zistertarrak nekazariak ziren eta uzten kontrola biltegiko arduradunak zeraman. «Monasterioak 121 herritan zituen ondasunak, eta langile asko zituen bere kargu», dio Razkinek. Klaustrotik sartzen da zigor geletara ere. Monjeek eta kristaututakoek bekatuak ordaintzen zituzten gelatxoak dira. Bekatu bat egiten zuten aldiro, baztertu egiten zituzten, eta ura eta ogia bakarrik ematen zieten jateko. Monasterioko sukaldearen parean dago kapitulu gela, XII. mendean eraikia. Razkinentzat monasterioko harribitxia da. Urtean zehar maiz biltzen ziren fraideak areto horretan, guztien aurrean konfesatzen ziren eta, bekaturen bat egin bazuten, zigor gelara bildatzen zituzten. 

BORDA IZAN ZEN ELIZA. Santa Maria elizara sartzeko sarrera nagusia kanpotik bada ere, klaustrotik ere sar daiteke. XII. mendearen bukaerakoa da. Gurutz-latindarreko oina du, erdian kapera zabal bat eta alde banatan beste bana txikiagoa. Gotikoa izateko, argi asko du, kapera nagusiaren gainean dauden leihateek argia ausarki sartzen uzten dutelako. Eraikinean zaharberritzean erabili ziren monasterio zaharreko harriak berriekin tartekatzen dira. Zistertarrek utzi zutenetik berreraiki arte borda bat izan zen. Artzainek monasterioko sukaldean eta kapitulu gelan egiten zuten bizitza. Desamortizazio garaian monasterioan zegoen guztia desagertu egin zen. Elizan zegoen Irantzuko Ama Birjinaren estatua bakarrik salbatu zen. Egun elizako aldare nagusian dagoena benetakoaren kopia bat da. Benetakoa Etxarri herriko norbaitek omen du. 

Eraikin zaharberrituaren ondoan monasterio zaharra izan zenaren aztarnak ere ageri dira. Eraikin horren ondoan, lorategi bat iragan eta gero, San Andresen kapera dago. Txikia da oso, eta normalean itxita egoten da. 

Monasterioak badu interpretaziorako zentro bat ere. Klaustrora sartu aurretik dago. Monasterioa berreraiki aurretik nola zegoen adierazten duten argazki zaharrak daude hormetan zintzilik. Monasterioaren inguruko informazioa emateaz gain, eskualdeko informazioa ere jaso dezake bisitariak. Denda txiki bat ere badago, inguruko herrietan ekoizten diren produktuena. Monasterioaren ondoan askaldegi bat ere badago. Handik, hainbat txango hasten dira; Irantzu ibaiaren arroilara doana, besteak beste. 

Irantzuko arroilako txangoa 

Irantzuko Monasterioaren barrualdea ez ezik, monasterioko inguruak ere interes handikoak dira. Monasterioaren kanpoaldeko atsedengunetik aurrera jarraitzen duen bideak hainbat txango egiteko aukera ematen dio bisitariari. Iran- tzu ibaiko arroilara doana da egiteko errazena eta laburrena. Bidea hartxintxaduna da eta nahiko estua. Bidea aldapa gora da, baina erraza da eta lau kimoletro eta erdi eskaseko ibilbidea du. Lasai egin daiteke, oinez zein bizikletaz, asko nekatu gabe. Txangoa inguratzen duten mendien hasieran haritzak bista dai-tezke, eta aurrera jarraitu ahala sahats, astigar eta pinu arbolak dira nagusi eta kareharria dago nonahi. Ez alferrik, bidean aurrera jarraituz gero, ibiltariak Urbasa eta Andiako mendilerroa aurkituko du bistaren parez pare. Arroilatik barrena doan Irantzu ibaia batzuetan ikus daiteke, eta bestetzuetan ez. Udan ur emari txikia darama, baina euri asko botatzen duenean, azken bi hilabeteetan bezala, ur garbiko putzu handiak sortzen dira. Behin arroilaren bukaerara iritsita, gainean paisaia ederra bista daiteke. Bidean eskuinerantz eginez gero, Estellerria ikus daiteke, Ega ibaiak ureztatzen dituen galsoroak eta mahastiak, eta inguruko herriak. Gehiago ibiltzeko gogoarekin gelditzen denak aurrera jarraitzeko aukera du. Bidean ezkerrerantz hartuz eta aurrera kilometro batzuk eginez, dolmen sorta bat topatuko du. Ez daude oso egoera onean, eta dolmenak direla antzematea ez da erraza. 

Datu praktikoak: 

· Nola iritsi: Iruñetik Bideko A-12 autobia hartu eta Abartzuzako irteeran atera. Abartzuzara iristean, zuzenean monasteriora eramaten zaituen desbideratzea dago ezkerretara. Hari jarraitu eta kilometro gutxira dago Irantzuko Monasterioa. Gipuzkoatik Sakanatik heldu den N-120 errepideari jarraituz ere hel zaitezke Abartzuzaraino. 

· Non jan eta lo egin: Monasterioan onartzen dira egonaldiak, taldeka eta pentsio osoan. 
Eskolako haurrak: 21 euro. 
Erretiratuak: 24 euro. 
Gainontzekoak: 30 euro. 

· Oharra:Taldeak 20 lagun baino gehiagokoak dira, bai bisitaldietarako, bai egonaldietarako. Taldeentzat bazkariak prestatzen dira, aldez aurretik jakinaraziz gero. Monasterioaren atarian bada taberna bat. 

· Monasterioko bisita: Maiatzaren 1etik irailaren 30era 
Goizez: 10:00etatik 14:00etara 

Arratsaldez:16:00etatik 20:00etara. 

Irailaren 1etik apilaren 30era 

Goizez:10:00etatik 14:00etara 

Arratsaldez: 16:00etatik 18:00etara. 

Sarrera ordaindu egin behar da. 

· Informazio gehiago: Irantzuko Monasterioa: 948 52 00 47 / 948 52 00 12 edo 

monasterio@monasterio-iranzu.com.www.monasterio-iranzu.com 
